
দ্বিতীয় অধ্যায়।





—পথ্য সংগ্ৰহ—




 ফুলনিৰ পৰা ওলাই মাধৱ ঘৰলৈ আহিল আৰু অলপ সময়
বিশ্ৰাম ল’লে। তাৰ পিচত বাহিৰ ওলাই আলিয়ে আলিয়ে
যাবলৈ ধৰিলে। কিছু সময়ৰ মূৰত এঘৰ মানুহৰ পদূলি
পালেগৈ। পদূলি-মূৰতে অলপ ৰৈ লাহে লাহে জপনাখন
মেলি সোমাই গ’ল। তেতিয়া চোতালত বা চ’ৰা-ঘৰত কাৰো
সাৰ-সহাৰি নাছিল, আন কি, এটা চাকিও নাছিল। মাধৱে
সঁহাৰি লগালে; কিন্তু কোনো নোলাল। ইফাল-সিফালকৈ
থাকি কাকো লগ পোৱাৰ আশা নেদেখি মাধৱ লাহে লাহে
ওলাই আহিল। বাটৰ কাষতে এজোপা ডালিম গছত আঠোটা
কি দহোটা ডালিম আছিল। তেওঁ পূৰঠ চাই তাৰে দুটা ছিঙি
জেপত ভৰালে। তাৰ পিচত যেনেকৈ গৈছিল তেনেকৈয়ে
ওলাই আহিল আৰু আন এটা বাটেদি যাবলৈ ধৰিলে।

 কিছু পৰ একেৰাহে গৈ গৈ মাধৱ এটা জুপুৰি-বহাৰ ঘৰত
উপস্থিত হ'ল। ঘৰটোৰ দুৱাৰ বন্ধ আছিল। দুৱাৰমুখত
থিয় হৈ মাধৱে মাতিলে — “মাহী!”

 “বোপা আহিছা?” — এই বুলি এজনী আদহীয়া তিৰোতা
দুৱাৰখন মেলি দিলে; মাধৱ ভিতৰ সোমাল।

		 এই পৃষ্ঠাটো শেষবাৰৰ কাৰণে ১৫ এপ্ৰিল ২০২৩ তাৰিখে ২২:৪০ বজাত সলনি কৰা হৈছিল।
	লিখনিসমূহ ক্ৰিয়েটিভ কমন্স এট্ৰিবিউশ্যন/শ্বেয়াৰ-এলাইক অনুজ্ঞাপত্ৰৰ আওতাভুক্ত;
ইয়াৰ লগত অন্য পদো প্ৰযোজ্য হ’ব পাৰে।
ব্যৱহাৰৰ চৰ্তাৱলীত বিস্তাৰিত ভাবে চাওক।

